
[bookmark: _Hlk219099751]Is-silta tiġi dritt wara l-magħmudija ta’ Ġesù (3,13-17), li fiha tiġi murija l-identità divina tiegħu; u t-tiġrib fid-deżert (4,1-11) li fih jidher it-tip ta’ Messija li kellu jkun, fidil għall-Missier u mhux setgħan skond kriterji djaboliċi/konvenzjonali. Wara din is-silta (4,23), Mattew jagħti ġabra tal-missjoni ta’ Ġesù, li tipprepara għall-ewwel diskors (minn ħamsa) imsejjaħ “tal-muntanja” (5-7).

12Meta Ġesù sama’ li kienu arrestaw lil Ġwanni, warrab lejn il-Galilija.
Il-missjoni ta’ Ġwanni u dik ta’ Ġesù huma marbutin ma’ xulxin: fejn tieqaf dik tal-Prekursur tibda tal-Messija. L-arrest ta’ Ġwanni jsir il-mument li fih Ġesù jibda fid-dieher il-ministeru tiegħu. 

13Telaq min-Nazaret u mar joqgħod Kafarnahum, qrib il-baħar, fl-inħawi ta’ Żebulun u Naftali.
It-tluq ta’ Ġesù min-Nazaret u l-permanenza tiegħu f’Kafarnahum mhumiex għażla aċċidentali, imma att teoloġiku. Kafarnahum, belt fi triq kummerċjali, fuq ix-xtut tat-tramuntana tal-għadira ta’ Galilija, miftuħa għal taħlit ta’ nies u kulturi, issir iċ-ċentru tal-ministeru ta’ Ġesù u li fiha jagħmel bosta mirakli (11,23). Ġesù ma jgħaddix minn Kafarnahum, imma “joqgħod” - κατῴκησεν (katōkēsen), Meta wara xi ġranet daħal Kafarnahum, in-nies semgħet li kien id-dar (Mk 2,1). Huwa jagħżel li jkun preżenti fil-ħajja ordinarja tan-nies, fil-ħidma tagħhom u fir-relazzjonijiet ta’ kuljum. 

14biex hekk iseħħ dak li kien ingħad permezz tal-profeta Isaija, meta qal,
Mattew jippreżenta l-ġrajja ta’ Ġesù fid-dawl tal-Antik Testment, minħabba li qed jikteb lill-komunità ta’ Lhud Insara. Huwa l-aktar evanġelista li jagħmel użu mill-profeziji, madwar 12-il waħda b’mod espliċitu, fosthom din li ġejja ta’ Isaija 8,23-9,1, u bosta oħrajn b’mod indirett. B’dan il-mod, Ġesù ma jidhirx bħallikieku ġrajja iżolata, imma bħala l-milja u t-twettiq tal-istorja tas-salvazzjoni, Alla fl-imgħoddi kellem lil missirijietna ħafna drabi u b’ħafna manjieri permezz tal-profeti. Issa f’dan l-aħħar żmien, huwa kellimna permezz ta’ Ibnu (Lhud 1,1-2a).

15“Art ta’ Żebulun u art ta’ Naftali, it-triq tal-baħar, art ’il hemm mill-Ġordan, Galilija tal-ġnus!
Storikament, dawn ir-reġjuni kienu esposti għal influwenzi barranin u invażjonijiet minħabba l-pożizzjoni strateġika tagħhom. Fis-seklu 8 Q.K., kienu minn tal-ewwel li ġew maħkuma mill-Assirja u meħuda   fl-eżilju (2 Slat 15,29). B’riżultat ta’ dan, saru simboli ta’ umiljazzjoni, telf ta’ identità u dlam fil-memorja ta’ Iżrael. U proprju f’dawn l-inħawi, imsejħa “Galilija tal-ġnus”, Ġesù jibda juri kif fih is-salvazzjoni ta’ Alla issa hija offruta lil kulħadd, mingħajr esklużjoni. 

16Il-poplu li kien qiegħed fid-dlam ra dawl kbir; dawk li kienu f’art u dell il-mewt idda dawl għalihom.”
Il-preżenza ta’ Ġesù tbiddel il-ġeografija f’teoloġija: fejn kien hemm dell il-mewt, issa jiddi d-dawl tal-ħajja:  kellu l-ħajja fih, u l-ħajja kienet id-dawl tal-bnedmin. Id-dawl jiddi fid-dlam, imma d-dlam ma għelbux (Ġw 1,4-5), u s-Saltna tidher bħala realtà miftuħa u universali (ara l-kantiċi ta’ Żakkarija Lq 1,78-79 u ta’ Xmun Lq2,32: 28,19). Ġesù huwa ppreżentat bħala d-dawl li jidħol fid-dlam tal-istorja tal-bnedemin, fejn hemm konfużjoni, biża’ u mewt: “Jiena d-dawl tad-dinja. Min jiġi warajja ma jimxix fid-dlam, iżda jkollu d-dawl tal-ħajja”  (Ġw 8,12). 

[bookmark: _Hlk219715830]17Minn dak iż-żmien Ġesù beda jxandar u jgħid: “Indmu għax is-Saltna tas-Smewwiet waslet.”
L-ewwel kelma li toħroġ minn fomm Ġesù hija “Indmu” - Μετανοεῖτε (Metanoeite) bidla fil-mentalità. Il-preżent attiv jagħmel minn dan il-verb fl-imperattiv azzjoni essenzjali mhux ta’ darba biss, imma stil ta’ ħajja kontinwu (ara Lq 9,23; Rum 12,2). L-indiema mhijiex tant biex wieħed jagħmel xi ħaġa, daqskemm biex wieħed iħalli lilu nnifsu jinbidel minn Alla. F’dan il-kuntest, l-indiema hija ftuħ għad-djalogu u l-imħabba ta’ Alla murija f’Ġesù, liema dispożizzjoni tiġi qabel kull azzjoni esterna oħra: “Jien mhux lill-ġusti ġejt insejjaħ, iżda lill-midinbin għall-indiema” (Lq 5,32). Is-Saltna tas-Smewwiet hija diġà preżenti, fil-qrib - ἤγγικεν (ēngiken) u tibda mhux minn xi post iżolat jew privileġġjat, imma mill-qalba tal-esperjenza umana, fejn il-Kelma ta’ Alla ssir qrib u konkreta: U l-Verb sar bniedem u għammar fostna (Ġw 1,14).



18Huwa u jdur ma’ xatt il-baħar tal-Galilija lemaħ żewġt aħwa, Xmun, jgħidulu Pietru, u ħuh Indrì, qegħdin jixħtu x-xbiek fil-baħar, għax kienu sajjieda.
Qabel kull sejħa hemm il-ħarsa ta’ mħabba ta’ Alla: “Qabel ma sawwartek fil-ġuf, għaraftek... Bi mħabba ta’ dejjem ħabbejtek għalhekk il-ħlewwa tiegħi erfajt għalik” (Ġer 1,5; 31, 3). Din il-ħarsa  tieqaf fuq il-bniedem bil-preżent tiegħu, tilqgħu kif inhu, bl-istorja, ir-relazzjonijiet, it-tħabrik u l-limitazzjonijiet tiegħu. 

[bookmark: _Hlk219715881]19U qalilhom: “Ejjew warajja, u nagħmilkom sajjieda tal-bnedmin.”
Is-sejħa tibda minn relazzjoni li tiżviluppa ruħha f’dixxipulat. Għalhekk, id-dixxipulat ma jitwieledx minn funzjoni, imma minn pożizzjoni, dik tal-mixi wara l-Imgħallem: “Jekk xi ħadd irid jiġi warajja, għandu jiċħad lilu nnifsu, jerfa’ salibu kuljum, u jimxi warajja... Min ma jerfax salibu u jimxi warajja ma jistax ikun dixxiplu tiegħi” (Lq 9,23; 14,27). Jekk is-sejħa hija dejjem frott ta’ inizjattiva ta’ Alla, anke l-formazzjoni tagħha “nagħmilkom” ποιήσω ὑμᾶς (poiēsō hymas) hija għemil divin u mhux uman (ara Ġw 15,16 u 2 Kor 3,5). Il-grazzja marbuta mas-sejħa “Sajjieda tal-bnedmin” ma tħassax l-identità tad-dixxiplu imma tilqagħha u tbiddilha sabiex issir strument li tiġbed lill-oħrajn ’il barra mill-ilmijiet tal-mewt u tad-dlam. Fi kliem ieħor, il-grazzja tgħin fit-tneżżiegħ tal-bniedem il-qadim bil-għemil kollu tiegħu, u fl-ilbies tal-bniedem il-ġdid li jiġġedded dejjem skond ix-xbieha ta’ min ħalqu u jikber fl-għerf (Kol 3,10).

20U minnufih telqu x-xbiek, u marru warajh. 21Wara li mexa minn hemm ra żewġt aħwa oħra, Ġakbu ta’ Żebedew u ħuh Ġwanni, qegħdin fid-dgħajsa ma’ missierhom Żebedew isewwu x-xbiek tagħhom, u sejħilhom. 22Minnufih telqu d-dgħajsa u lil missierhom, u marru warajh.
Id-dinamika tat-tieni sejħa tixbaħ lil ta’ qabilha, b’xi varjanti. Is-sejħa ssir lil min għandu storja b’responsabiltajiet konkreti u tmiss il-qalba tar-relazzjonijiet familjari, tal-irwoli, tax-xogħol, tal-ġid, eċċ. It-tweġiba tad-dixxipli hija immedjata u totali. F’dan il-kuntest, it-tluq - ἀφέντες (aphentes) jimplika t-tħallija ta’ kull sigurtà, identità u għajxien; huwa distakk reali li jagħmel wisa’ għall-ħajja ġdida frott ta’ fedeltà ġdida. 

23U dar il-Galilija kollha jgħallem fis-sinagogi tagħhom, ixandar l-Evanġelju tas-Saltna u jfejjaq kull xorta ta’ mard u dgħufija fost il-poplu.
Il-ministeru ta’ Ġesù huwa sħiħ: dak li jxandar bil-fomm iwettqu bil-ħajja. Is-Saltna tidher f’kelma li tgħallem, f’aħbar li tagħti tama u f’ġesti li jġibu fejqan u ħelsien lill-bniedem kollu.




[bookmark: _Hlk219721230]ORATIO
Mulej Ġesù,
Int għadek iddur max-xtut ordinarji ta’ ħajti
u tħares lejja waqt li nkun mgħaddas fix-xbiek tiegħi, 
issejjaħli mingħajr ma tistenna minni li nkun lest, 
u tlissen kelma qabel ma nkellmek jien:  “Ejjew warajja”.
Agħtini qalb sħiħa,
kapaċi li tindem kuljum, 
ħielsa minn kull irbit,
lesta li tħalli kollox mingħajr dieqa jew dispjaċir,
li tafda biss fin-“nagħmilkom” tiegħek,
doċli għall-ħidma tiegħek fiha.
L-ewwel għamel minni dixxiplu qabel ministru,
niedem qabel ħabbâr,
fqir qabel sajjied u ragħaj. Ammen.
(Talba ispirata minn don Tonino Bello)

MEDITATIO
1. Bħalma ġara fl-istorja tas-salvazzjoni, anke l-mixja ta’ vokazzjoni tgħaddi minn ġrajjiet konkreti tal-istorja, kultant diffiċli u ta’ kriżi, imma li fihom ukoll Alla jkompli jaħdem u jwettaq il-pjan tiegħu.
2. Alla jagħżel dak li hu dgħajjef u minsi biex minnu jnissel tama ġdida.
3. Fid-dawl tal-istediniet: “Indmu għax is-Saltna tas-Smewwiet waslet” u “Ejjew warajja, u nagħmilkom sajjieda tal-bnedmin” nara kif il-Mulej qiegħed isejjaħli għal bidliet konkreti fil-mentalità, fil-qalb u fil-ħajja ta’ kuljum.
4. Il-loġika tas-Saltna tidher f’li Alla jidħol fil-periferiji mhux biss dawk ġeografiċi imma fuq kollox dawk eżistenzjali biex propju minnhom jixtered id-dawl tas-salvazzjoni.
5. Qabel ma nsir sajjied tal-bnedmin nara kemm jien maqbud minn Kristu.
6. Anke ħwejjeġ tajba u qaddisa, jekk jiġu assolutizzati jistgħu jfixklu l-ispirtu ta’ dixxipulat. Id-distakk anke minnhom isir il-bieb għall-frott ta’ ħajja ġdida.

[bookmark: _Hlk219721305]CONTEMPLATIO
1. Nieqaf fuq il-kelma “Ejjew warajja”
		mingħajr ma nħares lejn il-futur,
		inħares biss lejn Kristu miexi quddiemi.
2. Is-saċerdozju huwa li timxi wara l-Mulej, sabiex oħrajn jagħmlu l-istess.

ACTIO
1. F’xi laqgħa li jmiss mad-direttur spiritwali nara u nitkellem miegħu dwar xi restitenza interjuri.
2. Nieħu ħsieb b’fedeltà t-talb fis-skiet ta’ kuljum.
3. Nagħmel xi ġest ta’ servizz pastorali umli u fil-moħbi. Il-vokazzjoni tikber fil-fedeltà għal tweġibiet żgħar.

